
ЯК АДЗНАЧЫЦЬ
20-ГОДДЗЕ
БНФ?

ЗАЦЯГНЕМ ПАЯСЫ?
НА ФОНЕ ФІНАНСАВАГА КРЫЗІСУ ПУЦІН ПРАПАНАВАЎ

ЛУКАШЭНКУ СТВАРЫЦЬ ВАЛЮТНЫ ПУЛ

Нягледзячы на чарговую
порцыю  дывідэндаў  з  боку
Расіі, “непадуладнасць” Бела­
русі сусветным фінансавым
крызісам і самыя вялікія зо­
латавалютныя  запасы  за
ўвесь  час  нашай  незалеж­
насці,  беларусам  у  хуткім
часе, відаць, давядзецца за­
цягнуць паясы.

Папярэднія вынікі нядаў­
няга візіту расійскага прэм’­
ер­міністра Уладзіміра Пуці­
на  ў  Беларусь  засведчылі,
прынамсі, дзве рэчы.

Першая – РБ атрымае ад
Расіі льготны крэдыт паме­
рам у 2 мільярды даляраў.

Другая – гэтым крэдытам
мы  і  будзем  разлічвацца  з
Расіяй за пастаўкі газу ў 2009
годзе. Тое, што нам ніхто не
прадасць газ па 140 даляраў
за  тысячу  кубоў  (на  гэтай
лічбе грунтуецца ўвесь на­
цыянальны  бюджэт  на  на­
ступны  год),  ускосна  пац­
вердзіў міністр фінансаў РБ
Андрэй Харкавец, які днямі
заявіў наступнае: “Падвышэн­
не кошту на газ не з’яўляец­
ца для беларускай эканомікі
вялікай праблемай, і бюджэт
здолее адаптавацца да нова­
га ўзроўню коштаў”.

Гэта значыць, нягледзячы
на  пэўныя  матэрыяльныя
субсідыі Расійскай Федэра­
цыі, “залаты дождж” на нас з
боку  ўсходняга  суседа  не
пральецца.

Больш за тое, гэтыя суб­
сідыі,  па  вялікім  рахунку,
вельмі сумніўнай якасці. Бе­
ручы  велізарныя  крэдыты
выключна ад адной Расіі, Бе­
ларусь такім чынам трапляе ў

сур’ёзную фінансавую залеж­
насць ад яе.

Уладзімір Пуцін прапана­
ваў РБ стварыць фінансавы
пул (не ўдакладніўшы, у чым
перавага  такога  пулу)  і  па­
чаць  весці  разлікі  за  рас­
ійскую сыравіну ў расійскіх
рублях.  То  бок,  фактычна
купляць у Расіі рублі.

А вось разлічваць на за­
ходнія фінансавыя ўліванні
не выпадае, лічыць палітолаг
Віктар Чарноў:

— Фактычна, вынік парла-
менцкіх выбараў сведчыць аб
тым, што Лукашэнка “кінуў”
сваіх заходніх партнёраў. Безу-
моўна, далейшыя кансульта-
цыі з рознымі еўрапейскімі
структурамі працягнуцца, але
вялікія заходнія грошы і най-
ноўшыя тэхналогіі сюды  па-
куль не прыйдуць. Гэта зна-
чыць, што Расія ў гэтай сіту-
ацыі банкуе ў прамым і пера-
носным сэнсе. Без вялікага на-
пружвання і сур’ёзных затра-
таў яна можа дыктаваць Бе-
ларусі свае ўмовы эканамічна-
га ўзаемадзеяння.

Большасць звычайных бе­
ларусаў, аднак, цікавіць не
палітыка, а толькі адно: ці не
зменіцца ў горшы бок іх сён­
няшняе матэрыяльнае стано­
вішча?

За палітычнымі гульнямі
апошняга часу мы неяк сап­
раўды забыліся пра наступ­
ствы глабальнага фінансава­
га крызісу. Улады РБ не ад­
нойчы заяўлялі і заяўляюць,
што крызіс ніякім бокам не
закране ні эканамічнае ста­
новішча айчынных прадпры­
емстваў, ні дабрабыт грамад­

зянаў.  Але  гэта,
мякка кажучы, не
зусім так.

Эканаміст Ярас-
лаў Раманчук  у
інтэрв’ю нашай га­
зеце  сказаў,  што
кіраўніцтва Бела­
русі  дарэмна  не
ўлічвае магчымыя
страты  ад  міжна­
роднага  фінанса­
вага вэрхалу:

— Я ўвогуле не
ведаю, чаму ў на-
шым грамадстве
замоўчваецца та-
кая важная прабле-
ма! Глабальны
крызіс апошнім ча-
сам набірае аба-
роты. Падаюць
індэксы не
толькі на за-
ходніх, але і на
суседніх расійскіх фон-
давых біржах, ад якіх мы дас-
таткова сур’ёзна залежым.
Шмат якія фінансавыя ўста-
новы краіны крэдытуюцца ме-
навіта ў Расіі. Мала хто ве-
дае, што асобныя беларускія
банкі ўжо адмаўляюцца крэды-
таваць праекты, звязаныя з
пабудовай нерухомасці ў
Мінску і іншых буйных гарадах
Беларусі. Міжбанкаўскае
фінансаванне фактычна спы-
няецца. Кардынальным чы-
нам пераглядаецца інвесты-
цыйны клімат. Безумоўна, не
ў бок паляпшэння. Крэдыты
банальна даражэюць. Гэта
для беларускай эканомікі, якой
патрабуецца ледзь не 100-ад-
соткавае аднаўленне, як нож у
спіну.

Калі  гэта  перакласці  на
усім зразумелыя рэчы, дык
ужо цяпер, на думку Раман­
чука, можна забыць пра мер­
каваны рост у 2009 годзе ся­
рэдняга заробку ў краіне на
28 адсоткаў. А таксама, пра
10­адсоткавы рост валавога
ўнутранага  прадукту.  І  пра
сумы, на якія ўрад разлічваў
пры продажы лепшых прад­
прыемстваў краіны.

Эканаміст Пётр Рагойша
таксама лічыць, што абваль­
нае падзенне коштаў на не­
рухомасць, зніжэнне  інвес­
тыцыйнай прывабнасці боль­
шасці прадпрыемстваў у све­
це  абавязкова  закране  і
нашу краіну:

2 Апытанне

ЯК АДЗНАЧЫЦЬ 20-ГОДДЗЕ БНФ?
ЗЯНОН ПАЗЬНЯК,
ЛІДЭР КАНСЕРВАТЫЎНА-ХРЫСЦІЯНСКАЙ ПАРТЫІ БНФ:

“ЗРАБІЦЬ ШЫРОКІЯ АКЦЫІ НЕЛЬГА”
Сёння адзначыць можна толькі падпольна. Сітуацыя тут

вельмі простая. Для рэжыму гэта галоўны вораг. І, канечне, рэ­
жым не дазволіць рабіць нейкія шырокія мерапрыемствы.
Што датычыць магчымасцяў, дык мы адзначаць будзем заўсё­
ды. Гэта будуць адпаведныя артыкулы, адпаведныя паседжанні.
Усё гэта будзе, наколькі магчыма. А зрабіць нейкія шырокія
акцыі з найманнем залаў, з выкарыстаннем радыё і тэлебачан­
ня, вялікім зборышчам людзей немагчыма. Таму што не трэба
забывацца – мы жывем пад акупацыяй. А акупацыя вымагае
сваіх правілаў паводзінаў і сваіх правілаў барацьбы. Пакуль
што гэта зразумела адна партыя. Гэта наша партыя. І калі гэта­
га не браць пад увагу, то, безумоўна, будуць адны паражэнні.

ДАР’Я, СТУДЭНТКА:

“МНЕ ХАПАЕ ДАТЫ 25 САКАВІКА”
Для мяне дата стварэння БНФ такая ж далёкая, як і дата

стварэння Беларускай сацыялістычнай грамады. Таму я на­
ўрад ці адчую святочны настрой у дзень ягонага 20­годдзя. У
маім святочным календары ёсць дзень 25 Сакавіка. І мне гэ­
тага цалкам дастаткова. Дзень нараджэння БНФ павінны ад­
значаць толькі тыя, хто яго ствараў.

ЮРЫ ХАШЧАВАЦКІ, РЭЖЫСЁР:

“ПАТРЭБНЫ КАНСТРУКТЫЎНЫ АНАЛІЗ”
20 гадоў – гэта паўналецце па заходніх мерках. Праз год

можна ўжо гарэлку піць. Хаця гарэлкі можна выпіць і зараз, каб
адзначыць гэты дзень. Гэта ніколі не зашкодзіць. А па­другое,
трэба сесці разумным людзям разам з вярхушкай БНФ і паду­
маць, у чым мелі рацыю, а ў чым не. Дзе памыліліся? Як да­
пусцілі, што з іх зрабілі пудзіла на доўгія гады. Зразумець, чаму
тады іх падтрымлівалі сотні тысяч людзей, а сёння імі палохаюць
дзяцей. Што адбылося? Чаму перасварыліся паміж сабой? Чаму
сталі адзін аднаго не любіць? Хаця былі паплечнікамі. Патрэбны
канструктыўны аналіз усяго, што адбывалася. І ўвесці адну заба­
рону. Не абмяркоўваць прошукі ФСБ. Яны, канечне, ёсць і адыг­
рываюць важную ролю. Але ўсё звальваць на іх не трэба.

ВАСІЛЬ, МЕНЕДЖЭР:

“ТРЭБА ЎЗГАДАЦЬ СЯБЕ МАЛАДЫМІ”
Добрая нагода, каб узгадаць усе тыя мары, якія мы мелі 20

гадоў таму. Калі БНФ быў сонейкам, якое ўзышло над савецкай
Вандэяй. І ўпэўніцца, што мары нашы за прамінулыя гады зусім
не пабляклі. А значыць, калі­небудзь будуць здзейсненыя. Трэба,
каб усе людзі, якія стваралі БНФ, і людзі, якія радаваліся яго з’яў­
ленню, узгадалі сябе маладымі. Якімі мы былі ўзнёслымі. І тады
зразумеем, што хутка тыя летуценні спраўдзяцца. Ну, праз якія
20, альбо 50 гадоў. Што такое для гісторыі 50 гадоў? Гэта “хутка”.

ЛЯВОН БАРШЧЭЎСКІ, ЛІДЭР ПАРТЫІ БНФ:

“ТРЭБА ГЛЯДЗЕЦЬ У БУДУЧЫНЮ”
Канечне, прыемна ўспомніць гісторыю, але трэба глядзець

у будучыню. Трэба вярнуць БНФ ролю не ног у апазіцыйным
руху, а галавы. Каб яна ўплывала на палітыку сваёй дзейнас­
цю і сваімі мудрымі рашэннямі. Гэта самае галоўнае.  І па­
мылкі трэба прааналізаваць  і зрабіць высновы. Гэта дата

вельмі важная. Бо 20 гадоў назад Беларусь, якая лічылася за­
паведнікам стагнацыі, атрымала надзею, што калі­небудзь мы
станем суб’ектам палітыкі. І ў прынцыпе, сёе­тое адбылося за
гэтыя 20 гадоў. Краіна такая ёсць на мапе свету. І гэта важна.

НАТАЛЛЯ, НАСТАЎНІЦА:

“ДАВАЙЦЕ СВЯТКАВАЦЬ ПАСЛЯ ТАГО,

ЯК ІДЭІ БНФ ПЕРАМОГУЦЬ”
А што, гэта вялікае свята? Давайце тады шырока адзначаць

дзень стварэння кожнай арганізацыі, партыі ці банка. Які б
уплыў ні быў 20 гадоў таму, але БНФ – гэта найперш сродак для
дасягнення мэты. Мэты, якая не дасягнутая. Калі й ладзіць ней­
кія святкаванні, дык толькі пасля перамогі ідэяў БНФ.

ВАЛЯНЦІН АКУДОВІЧ, ФІЛОСАФ:

“ПРАЗ ПЯЦЬ ГАДОЎ —
У ПАЛАЦЫ РЭСПУБЛІКІ”

У адным са сваіх апошніх эсэ Сяргей Дубавец пісаў: “БНФ сён­
няшні сутнасна мае мала дачынення да таго, першага. Бо той,
паводле сваёй прыроды, быў з’явай вертыкальнай, а гэты — га­
рызантальнай”. Цалкам салідарызуюся з такім падыходам. Той,
першы БНФ быў падзеяй фантастычнай, магутнай і прыгожай.
За неверагодна кароткі час ён перафарматаваў усю краіну. Але
тая пасіянарнасць панавала ў БНФ не вельмі доўга. Досыць хут­
ка ён ператварыўся ў дзве звычайныя апазіцыйныя партыі. Таму
само па сабе 20­годдзе іх існавання наўрад ці вартае шырокай
публічнай увагі. А вось той цуд, які стварыў БНФ напачатку
свайго паўставання, заслугоўвае мерапрыемстваў нацыянальна­
га маштабу. Але хто іх зладзіць? На вялікі жаль, сённяшнія БНФы
ўжо нават на гэта не здольныя. Добра будзе, калі яны зладзяць
хоць некалькі круглых сталоў ды якую лядашчую канферэнцыю.
Каб такім чынам згадаць пра сваё вялікае былое. Зрэшты, 20­
годдзе – гэта ж не юбілей. Можа, праз пяць гадоў мы яшчэ буд­
зем адзначаць сапраўдны юбілей БНФ у Палацы Рэспублікі.

СМС-АДКАЗЫ НА ПЫТАННЕ
«ЧАГО Б ВЫ НЕ ДАРАВАЛІ ЎЛАДЗЕ?»

Я б не даравала ўладзе татальную хлусню, забойства люд­
зей без суда  і следства з­за таго, што яны думаюць інакш,
гвалтоўнае «добраахвотна­прымусовае» навязванне толькі
афіцыйнага пункту гледжання і выразу «мой народ».

Людміла, бухгалтар

Здраду беларускім інтарэсам.
Віталь, будаўнік

З ЭЛЕКТРОННАЙ ПОШТЫ

БНФ сваю місію па аднаўленню беларускай дзяржаўнасці,
абуджэнню нацыянальнай свядомасці выканаў. Яго дзейнасць у
час распаду савецкай імперыі была скачком вышэй галавы – ма­
лымі сіламі дасягнулі стратэгічных мэтаў. Сённяшні стан партый­
нага раздраю па лініі: менскія ветэраны і актыўныя рэгіёны не
дадае пазітыву ва ўспрыняцце БНФ электаратам. Таму лепшае –
на святкаванне 20­годдзя аб’явіць аб дасягненні мэтаў і транс­
фармаваць ФРОНТ у РУХ за нацыянальную дэмакратыю.

Лявон, правінцыял

НОБЕЛЕЎСКІ ТЫДЗЕНЬ
ФІНАНСАВЫ КРЫЗІС ПРАЦЯГВАЕЦЦА – ЗОЛАТАВАЛЮТНЫЯ РЭЗЕРВЫ НАЦБАНКА БЕЛАРУСІ СКАРАЦІЛІСЯ НА 460 МІЛЬЁНАЎ

ДАЛЯРАЎ – ЛУКАШЭНКА СУСТРЭЎСЯ Ў МІНСКУ З ПУЦІНЫМ – КАМАНДЗІР СПЕЦНАЗА МУС ПАЎЛІЧЭНКА ПАЗБАВІЎСЯ СВАЁЙ

ПАСАДЫ – ЛУКАШЭНКА ЗАЯВІЎ, ШТО ДАЗВОЛІЦЬ НАЗІРАЛЬНІКАМ АБСЕ ЛІЧЫЦЬ ГАЛАСЫ ЗНАЧЫЦЬ “ПРЫНІЗІЦЬ БЕЛАРУСКІ

НАРОД” – СТАЛІ ВЯДОМЫЯ ЛАЎРЭАТЫ НОБЕЛЕЎСКАЙ ПРЭМІІ Ў ГАЛІНЕ НАВУКІ І МЕДЫЦЫНЫ

3 кастрычніка ў Вашынг­
тоне Кангрэс ЗША з другой
спробы прыняў дапрацава­
ны  план  аб  вылучэнні  700
мільярдаў даляраў для ўра­
тавання амерыканскай эка­
номікі.   Аднак,  прыканцы
мінулага тыдня і на пачатку
гэтага  падзенне  на  фонда­
вых  рынках  усяго  свету,  у
тым ліку і ЗША, працягвала­
ся. Індэкс Доў Джонс (паказ­
чык дзелавой актыўнасці на
рынках) спачатку апусціўся
ніжэй  за  10 000  пунктаў  –
чаго  не  было  ўжо  шмат
гадоў  –  а  ў  панядзелак,  6
кастрычніка  ўпаў  яшчэ  на
500. Калі амерыканскія, еў­
рапейскія  і   азіяцкія  рынкі
ўпалі за некалькі дзён на 4­
5 працэнтаў, дык расійскія
біржы – на 16­19. Падзенне
ў сераду раніцай на іх было
настолькі  імклівым,  што
біржы давялося зачыніць да
10 кастрычніка.

Між тым, 7 кастрычніка
на  нарадзе  ў  КДБ  у  Мінску
Аляксандр Лукашэнка ўпер­
шыню прызнаў, што сусветны
фінансавы крызіс у вызнача­
най ступені можа закрануць
інтарэсы Беларусі  і заклікаў
сілавыя  структуры  не  рас­
слабляцца. “Магчыма, мы су­
тыкнемся з праблемамі экс­
парту. Наша задача ў чарговы
раз выстаяць нягледзячы ні
на  што”,  ­­  заявіў  кіраўнік
дзяржавы. Золатавалютныя
рэзервы Беларусі за вера­
сень, аднак, скараціліся на
460 мільёнаў даляраў.

На  1 кастрычніка   яны
склалі амаль 4 мільярды 120
мільёнаў даляраў, паведаміў
“Інтэрфакс”  са  спасылкай
на  справаздачу  Нацбанка
Беларусі.

6 кастрычніка Аляксандр
Лукашэнка сустрэўся ў
Мінску з Уладзімірам Пуці-
ным, якога маскоўская газета
“Камерсант” памылкова на­
звала прэзідэнтам. Пуцін афі­
цыйна прыехаў на пасяджэн­
не Савета кіраўнікоў урадаў

Беларусі і Расіі, дзе прапана­
ваў РБ стварыць валютны пул.

6 кастрычніка было афі­
цыйна паведамлена, што ка-
мандзір спецназа ўнутра-
ных войскаў МУС Дзмітры
Паўлічэнка зняты са сваёй
пасады. Замест яго каманда­
ваць 3­й асобнай Чырванас­
цяжнай брыгадай спецыяль­
нага прызначэння  будзе пал­
коўнік міліцыі Юры Караеў.
Сёлета ў ліпені Караеў быў
прызначаны  камандзірам
мінскага  АМАПа  замест
Юрыя Падабеда.

Дзмітры Паўлічэнка разам
з міністрам унутраных спра­
ваў Уладзімірам Навумавым,
былым  сакратаром  Савета
бяспекі Віктарам Шэйманам,
экс­кіраўніком МУС Юрыем
Сіваковым  падазраецца
міжнароднай супольнасцю ў
выкраданнях  і  забойствах
лідэраў беларускай апазіцыі
Юрыя Захаранкі, Віктара Ган­
чара, Анатоля Красоўскага і
Дзмітрыя Завадскага. Яму, як
і Навумаву, Шэйману і Сіва­
кову забаронены ўезд у краі­
ны Еўразвязу і ЗША.

7 кастрычніка Аляксандр
Лукашэнка прыняў дзейнага
старшыню АБСЕ, міністра за­
межных справаў Фінляндыі
Аляксандра Стуба. Нягледзя­
чы на негатыўныя ацэнкі на­
зіральнікаў  АБСЕ  адносна
выбараў у Беларусі, ён адзна­
чыў пазітыўныя змены ў вы­
барчай кампаніі ў параўнанні
з  парламенцкімі  выбарамі
2000  і 2004 гадоў. Канечне,
яна  была  “не  ідэальнай”,
заявіў дыпламат, але палітыч­
ны клімат, паводле яго сло­
ваў, нібыта палепшыўся.

Акрамя таго, Стуб дадаў,
што Еўразвяз лічыць слуш­
ным шлях, якім цяпер руха­
ецца Беларусь. Ужо 13 каст­
рычніка ў Бруселі будзе раз­
глядацца пытанне пра адме­
ну візавых санкцый адносна
афіцыйнага Мінска. Падчас
сустрэчы са Стубам Лукашэн­
ка зрабіў чарговую гучную

заяву: “Дазволіць лічыць га­
ласы – гэта прынізіць бела­
рускі народ”.

Між тым, увечары Стуб су­
стрэўся з лідэрамі дэмакра­
тычнай апазіцыі, якія распа­
вялі яму пра рэпрэсіі супраць
дэмакратычных кандыдатаў
падчас выбарчай кампаніі.

8 кастрычніка беларускія
ўлады  адмовілі  ў  візе  віцэ­
старшыні  Парламенцкай
асамблеі Рады Еўропы Крыс­
ціне  Оюланд  (Эстонія).  Яна
планавала  наведаць  Бела­
русь  і  таксама  сустрэцца  з
прадстаўнікамі беларускай
апазіцыі. “Беларускі рэжым
чарговым разам давёў, што
жаданне палепшыць стасункі
з краінамі Захаду — толькі
словы, да якіх нельга ставіц­
ца ўсур’ёз”, — заявіла сайту
novosti.err.ee  Крысціна
Оюланд.

Мінулы  тыдзень,  аднак,
прайшоў не толькі пад зна­
кам фінансавага крызісу і па­
літычных заяваў. Традыцый­
на ў кастрычніку цягам адна­
го тыдня прысуджаюцца Но-
белеўскія прэміі. Згодна з
традыцыяй, першымі былі на­
званы лаўрэаты гэтай прэс­
тыжнай прэміі ў галіне фізія-
логіі і медыцыны. Сёлета імі
сталі  адзін  нямецкі  і  два
французскія навукоўцы. Не­
мец Харальд цур Хаўзен ад­
крыў і вывучыў вірус, які вык­
лікае  рак  маткі.  Французы
Франсуаза Барэс-Сінусі і Люк
Мантанье першымі выявілі і
вывучылі  так  званы  рэтра­
вірус у хворых з запаленнем
лімфатычных вузлоў. Сёння
гэты вірус называюць віру­
сам  імунадэфіцыту,  альбо
СНІД. Іх адкрыццё дапамагло
стварыць прэпараты, якія за­
павольваюць развіццё хва­
робы.

Прэмію па фізіцы атрыма­
юць сёлета тры японскія ву­
чоныя ­­ Ёціра Намбу, Мако-
та Кабаясі і Тасіхідэ Масака-
ва. Палова прэміі дастанецца
Намбу за адкрыцці ў галіне

субатамнай фізікі. Другую па­
лову падзеляць Кабаясі і Ма­
сакава за адкрыццё ў галіне
фізікі кваркаў.

А лаўрэатамі прэміі па хіміі
сталі  амерыканцы  Марцін
Чалфі і Роджэр Цыен, а такса­
ма грамадзянін Японіі Асаму
Шымамура, які жыве і працуе
ў ЗША. Прэмія ім прысуджана
за адкрыццё і даследаванне
зялёнага  флюарэсцэнтнага
пратэіну, які стаў адным з важ­
ных даследчых інстументаў у
біяхіміі. Пратэін, які свеціцца,
дазваляе назіраць такія працэ­
сы, як развіццё нервовых кле­
так у мазгах чалавека альбо
распаўсюджванне  ракавых
клетак у арганізме.

Калі практычнае значэнне
згаданых адкрыццяў у меды­
цыне і ў хіміі не выклікае сум­
неваў, зразумець сэнс адкрыц­
цяў  у  фізіцы  кваркаў  боль­
шасці людзей значна цяжэй.
Нават  навукоўцы  сёння  не
могуць сказаць, ці можна буд­
зе  іх  выкарыстаць  калі­не­
будзь у практычных мэтах. Але
варта заўважыць, што Эйнш­
тэйн атрымаў некалі Нобелеў­
скую прэмію за адкрыццё фо­
таэфекту, а не за сваю тэорыю
адноснасці  (дзякуючы  якой
стала  магчымай  ядзерная
энергетыка, адкрыццё «чор­
ных дзірак» у сусвеце і шмат
чаго яшчэ), якая нават яго су­
часнікам – шведскім акадэмі­
кам — падавалася абсалютна
незразумелай і шалёнай.

ВІРУС СНІД пад мікраскопам.

ЗАЦЯГНЕМ ПАЯСЫ?
НА ФОНЕ ФІНАНСАВАГА КРЫЗІСУ ПУЦІН ПРАПАНАВАЎ

ЛУКАШЭНКУ СТВАРЫЦЬ ВАЛЮТНЫ ПУЛ
Заканчэнне. Пачатак на стар.1

— Умоўна кажучы, тое,
што раней каштавала 1 мільён
даляраў, праз некаторы час
будзе каштаваць ужо 100 ты-
сяч даляраў. Патэнцыйныя
інвестары будуць куды больш
асцярожна ўкладваць вялікія
сумы грошай у любыя праекты,
аддаючы прыярытэт най-
больш ліквідным і бяспечным. У
Беларусі  такіх праектаў кот
наплакаў. Усё гэта азначае,
што наш урад ужо не зможа раз-
лічваць на надта вялікі прыбы-
так ад прыватызацыі – як, на-
прыклад, сёлета, калі лёгка і ху-
ценька прадаваліся не вельмі
ліквідныя сотавыя аператары
за паўмільярда даляраў.

Ну  тое,  што  большасці  з
нас прыйдзецца зацягнуць
паясы, зразумела не толькі
спецыялістам.  Але  зараз  у
свеце назіраецца вельмі не­
бяспечная тэндэнцыя. Звы­
чайныя падаткаплацельшчыкі
пачынаюць: а) забіраць свае
ўклады  з  банкаў  і  інвесты­
цыйных фондаў; б) захоўваць
уласныя грошы ў “панчохах”.

Прычым, гэтая тэндэнцыя
тычыцца ўжо не толькі ЗША і
большасці краін Еўропы, але
і Расіі. Прынамсі, некаторыя
інвестыцыйныя  фонды  РФ,
якія трымаліся выключна за
кошт грошай прыватных ук­
ладчыкаў, падаюць ужо сігнал
SOS! Ці можа перакінуцца гэ­
тая тэндэнцыя на Беларусь?

Пётр Рагойша лічыць, што
ў поўнай меры і ў бліжэйшай
будучыні наўрад ці:

— Па-першае, у нас няма ні
фондавага рынку, ні інвесты-
цыйных фондаў, што, канечне, у
сур’ёзнай ступені страхуе ад
такіх фінансавых цунамі. Адпа-
ведна інфармацыі НІСЭПД
(Вільня) усяго 17 адсоткаў бела-
русаў валодаюць акцыямі ай-
чынных і замежных прадпрыем-
стваў. Праўда, толькі чацвер-
тая ці пятая частка гэтых ак-
цыяў прыносіць рэальны адчу-
вальны даход. Астатнія альбо
ляжаць мёртвым грузам у

“слоіках”, альбо па іх “капаюць”
настолькі мізэрныя працэнты,
што яны ледзь пакрываюць бя-
гучую інфляцыю. Іншая справа,
уклады насельніцтва. Быццам
бы нічога сур’ёзнага ім не пагра-
жае. Гэта не банкі і фонды за-
ходніх ці расійскіх банкаў з сот-
нямі мільярдаў грошай радавых
укладчыкаў. Але, разам з тым,
нашы грамадзяне цяпер будуць
сотні раз думаць перад тым, як
несці ў банк уласныя грошы.

Яраслаў Раманчук больш
катэгарычны ў ацэнцы буду­
чыні банкаўскага сектару для
юрыдычных і фізічных асобаў:

— На вялікі жаль, цяпе-
рашні ўрад мне ў нечым нагад-
вае яго расійскага калегу напя-
рэдадні дэфолту (немагчы-
масці выплаты пазыкаў бан-
камі, банкруцтва – рэд;) у 1998
годзе. Тады ў Расіі таксама
знешне ўсё выглядала прыгожа і
надзейна… Ужо цяпер можна
сказаць, што пэўнай дэвальва-
цыі беларускага рубля мы не
пазбегнем. Занадта вялікая
знешняя запазычанасць. Занад-
та нізкай можа стаць здоль-
насць насельніцтва набываць
тыя ці іншыя тавары. Да таго
ж, нельга выключаць магчы-
масці перакідвання фінансавай
панікі ў нашых суседзяў-расей-
цаў на беларускую глебу. Варта
тысячы-другой укладчыкаў
забраць свае грошы з якога-не-
будзь расійскага банку, як гэта
можа перакінуцца на мільёны
ўкладчыкаў іншых фінансавых
установаў. Канечне, будзем
спадзявацца на лепшае. Да
таго ж, у нас больш дробныя
маштабы фінансавага рынку,
ды й нічым не забяспечаных
альбо “брудных” грошай прак-
тычна няма. Але нельга не
браць усё гэта да ўвагі.

Мой  знаёмы  37­гадовы
Уладзімір, топ­мэнеджэр ад­
ной з кампаній, якая гандлюе
імпартным харчаваннем, ска­
заў мне пры сустрэчы, што
перадумаў класці лішкі свай­
го заробку за апошнія паўга­
ды ў банк на дэпазіт:

9-22.10.2008 г.

— Не тое, каб я адмовіўся
ад гэтай ідэі. Працэнты па дэ-
пазітных укладах у большасці
беларускіх банкаў даволі пры-
вабныя. Але я вырашыў пача-
каць. 1991 год, калі ляснуліся
ўсе савецкія ўклады 250-
мільённай краіны, думаю, не
паўторыцца, але падстраха-
вацца не перашкодзіць.

Дык што цяпер рабіць са
сваімі “лішнімі” грашыма?

Яраслаў Раманчук лічыць,
што  ўсё­ткі  таму,  у  каго  на
кніжцы менш за 100 тысяч да­
ляраў, асабліва турбавацца
не варта:

— Мне цяжка нешта канк-
рэтна раіць у гэтай сітуацыі.
Дарэчы, рублёвыя дэпазіты
нават не перакрываюць цяпе-
рашнюю інфляцыю. Еўра пра-
цягвае падаць. Даляр свае пазі-
цыі пакуль узмацняе. З чым не
прагадаеце, дык гэта з зола-
там. Яшчэ ў жніўні гэтага году
аднаму майму знаёмаму пра-
паноўвалі злітак золата за
800 даляраў і пры гэтым ка-
залі, што праз год за гэты
злітак ён выручыць у 2 разы
болей! Відаць, гэты прагноз
збудзецца на 100 адсоткаў.

ВІКТАР АЛЯХНОВІЧ

ПАЖЫЛАЯ ЖАНЧЫНА ЛІЧЫЦЬ ГРОШЫ. Мінск, 7 кастрычні-
ка 2008 году.

РЫНАК У ЗАЧАТКАВЫМ СТАНЕ
АЛЬБО НАРОД ПАТРАБУЕ ЧАРНОБЫЛЯ

Намеснiк дырэктара “Цэн­
тра  сiстэмнага  аналiзу  i
стратэгiчных даследаванняў
НАН  Беларусi»,  кандыдат
эканамiчных навук Георгiй
Грыц на старонках “Звязды”
супакойвае беларускіх гра­
мадзянаў з нагоды глабаль­
нага эканамічнага крызісу.

“Крызiс як такi на пераваж-
най частцы нашага
насельнiцтва, за выключэннем
адзiнак, наогул нiяк не адаб’ец-
ца. Чаму? Наш фондавы рынак
знаходзiцца ў зачаткавым ста-
не, ён нiяк не паўплывае на
макраэканамiчныя паказчыкi. А
нашы людзi не захоўваюць свае
грошы ў каштоўных паперах.
Ёсць, вядома ж, выключэннi:
хтосьцi ўкладваў свае сродкi ў
расiйскiя паявыя
iнвестыцыйныя фонды, дзе
працэнт прыбытку вышэйшы ў
параўнаннi з дэпазiтамi, на-
прыклад, у беларускiх банках.
Але i рызыкi ў такiм выпадку
высокiя, яны часам носяць
катастрафiчны характар. Як-
раз цяпер мы сталi сведкамi
таго, што людзi, якiя захоўвалi
грошы ў рызыкоўных фондах,

страцiлi ўсё. Ёсць шэраг выпад-
каў, у тым лiку ў краiнах СНД, не
гаворачы пра заходнiя, пра якiя
паведамляецца ў СМI: некато-
рыя прыватныя iнвестары,
што страцiлi грошы, скончылi
жыццё самагубствам”.

Адным словам, гэта за акі­
янам акцыянеры будуць ве­
шацца  і  страляцца.  Гэта  ў
Расіі  будуць  банкрутаваць
банкі.  Беларусі  ж  баяцца
няма чаго. Бо наша закрытая
на ўсе замкі эканоміка аніяк
не  звязаная  з  іхнымі  бур­
жуйскімі замарочкамі. Дапус­
каю,  што  бульбы  і  збожжа
нам  сапраўды  хопіць,  каб
пратрымацца. А вось як на­
конт спажывецкіх крэдытаў?
Як наконт коштаў на паліва?
Як  наконт  продажу  харча­
вання ў тую ж Расію? Зрэшты,
думаецца, хутка мы без “звяз­
доўскіх” прагнозаў адчуем на
сябе,  наколькі  мы  ў  сваёй
“силе и процветании” неда­
тыкальныя.

А “Рэспубліка” друкуе ма­
тэрыял пад назвай «Построй­
те АЭС в нашем регионе!..»
Лістамі з такімі просьбамі, як

СМІ
9-22.10.2008 г.

піша  газета,  людзі  закідалі
Міністэрства энергетыкі.

“Такой перелом в обще-
ственном мнении, по словам
ведущего научного сотрудни-
ка института Михаила Хурса,
свидетельствует о том, что
синдром радиофобии, вызван-
ный чернобыльскими событи-
ями, за счет хорошей инфор-
мированности населения по
данной тематике, доступнос-
ти сведений о преимуществах
и рисках использования ато-
ма в энергетических целях, в
обществе постепенно угаса-
ет. Более того, 49% белорусов
готовы вкладывать свобод-
ные средства в строитель-
ство АЭС. «Такой вариант фи-
нансирования проекта сейчас
тоже не сбрасывается со сче-
тов. Зачем Беларуси привле-
кать инвесторов из-за рубежа
и быть связанной с ними вне-
шним долгом, если к этому
можно подключить население,
причем на выгодных для него
условиях?” — отметил Миха-
ил Хурс (…)

Сегодня в министерство
приходит немало писем как

от категоричных противни-
ков строительства АЭС,
так и от тех, кто просит
данный объект возвести
именно в их регионе. “Такие
предложения объяснимы: на-
личие станции предполагает
строительство города-
спутника, где смогут прожи-
вать несколько тысяч жи-
телей, развитой современ-
ной инфраструктуры в нем,
экономического благополучия
и процветания региона…”

Усё  магу  ўявіць.  Але
толькі не гэта. Якая­небудзь
кабета  і  маці  моліць  Мінэ­
нерга  пабудаваць  пад  бо­
кам  Чарнобыль,  каб  было
дзе  працаваць.  Шчэ  цяжэй
уявіць, каб гэтая беларуская
жанчына  гатовая  была
адарваць ад свайго заробку
капейчыну на пабудову гэ­
тага  монстра.  “Пабудуем
АЭС  талакой!  Як  дзяды­
прадзеды завяшчалі!” Я ра­
зумею,  што  АЭС  патрэбны
піяр.  Але  ж,  спадары  “рэс­
публіканцы”,  стрымайце
крыху фантазію.

АЛЕСЬ КАНЮЦІЧ

ЖЫЦЬ ТУТ І ЦЯПЕР!
У мінулым нумары мы
надрукавалі палемічны
артыкул А. Уласава “На
сцяжку” у якім выказваец-
ца ідэя стварыць свайго
роду грамадскі клуб – для
таго, каб акумуляваць
новыя ідэі й самім сфарма-
ваць парадак дня Бела-
русі. Адзін з першых
водгукаў прыйшоў да нас
у выглядзе артыкула.
Прапануем яго ўвазе
нашых чытачоў у скароце.

Ідэя грамадскага клубу на
старонках  газеты  вельмі
блізкая да ідэі “чытацкага клу­
бу”.  Бо першапачаткова такі
клуб і можа быць толькі чы­
тацкім дыскусійным клубам.
Цяжка разлічваць на тое, што

у сёняшніх партыйных клубах
пачнуць падтрымілваць ідэю
грамадскага клуба. Але з улі­
кам таго, што газета “Тут і ця­
пер” трапляе да самых неабы­
якавых чытачоў краіны, пазі­
тыўны сэнс клуба існуе.

Для чытачоў незалежнага
выдання першасным з’яўляец­
ца пытанне: “Як прыйсці да
незалежнай дэмакратычнай
Беларусі?”. Бо толькі у такой
краіне маюць сэнс дыскусіі аб
пытаннях школьнай адукацыі
і альтэрнатыўнай энергеты­
цы. У турме ж усё вырашаюць
надзіральнікі. Ва аўтарытар­
най  краіне  ўлада  не  чуе
ніякіх грамадскіх дыскусіяў, а
прыслухоўваецца толькі да
вынікаў  палітычнай бараць­
бы. Як было у 2003 годзе, калі

народ на мясцовых выбарах
абраў у Саветы пэўную частку
дэмакратычных кандыдатаў.
Першая дыскусія павінна да­
тычыцца пытання трансфар­
мацыі  АДС.  Метадолаг
Уладзімір Мацкевіч ужо выка­
заў свой рэцэпт – апазіцый­
ныя партыі распусціць, ства­
рыць пазапартыйны рух дзеля
аднаўлення  дэмакратыі.  І  ў
гэтай прапанове ёсць сэнс.

Што такое АДС? Структу­
ра накіраваная на эфектыў­
ную барацьбу з рэжымам?..
Вось тут вялікае пытанне. Бо
з вясны 2007 года АДС, пасля
адхілення  ад  кіраўніцтва
Мілінкевіча, нічога не дасяг­
нула. Ні аб’яднаўчага, ні дэ­
макратычнага, ні моцнага.

Павага да дэмакратычных

працэдураў завяршылася вык­
лючэннем намесніка старшыні
Партыі БНФ з партыі і адхілен­
нем  палітвязня №1 Аляксанд­
ра Казуліна з пасады старшыні
БСП (Грамада). Ці не занадта
“дасягненняў” за 16 месяцаў
бурнай дзейнасці? Надыйшоў
час “ініцытарам” АДС аб’ек­
тыўна  ацаніць  свае  дасяг­
ненні.   Мне ж падаецца, што
фармуляванне  парадку  дня
Беларусі  трэба    весці  ў  на­
кірунку стварэння надпартый­
нага адзінства “За народ!”. Але
гэта тэма ўжо іншай нататкі.

МІХАЛ АНТОНАЎ

Ад рэдакцыі: Прысылайце
СМС  на  тэлефон  +370­687­
42185. Альбо пішыце на адрас
edit@vilnia.com.

Пошта рэдакцыі

МЫ ЖЫВЕМ ПАД ЗЯМЛЁЮ
На думку Зянона Пазьня­

ка, адзначыць 20­я ўгодкі БНФ
сёння можна толькі падполь­
на. Не так нават, як гэта было
магчыма дваццаць гадоў на­
зад, калі ствараўся народны
рух, калі БНФ збіраў поўныя
залы і плошчы прыхільнікаў
перамен.  Цяпер  сітуацыя
іншая. Але і Фронт іншы. Глед­
зячы з розных бакоў, міжволі
шукаеш прычыны таго, што
адбылося, у дзейнасці і харак­
тары як улады, так і апазіцыі.

“Мы жывем пад зямлёю”,
— спяваў  NRM ў часы, калі
БНФ  быў  на  ўздыме.  Сёння
выглядае, што “пад зямлёю”, у
падполлі, мы апынуліся ця­
пер, а не тады.

Каб зразумець гэтую ме­
тамарфозу, трэба звярнуц­
ца  да  пачатку  дзейнасці

Фронту, да яго стварэння –
што гэта было такое?

Самая  вялікая  памылка  –
быццам у савецкім запаведніку
БССР раптам, ні з пушчы ні з
поля, зніадкуль з’явіўся гэты
шматтысячны  народны  рух.
Вядома, людзям хочацца ве­
рыць, што цуды здараюцца.
Але ў гэтым выпадку ніякага
цуду не было, як і запаведні­
кам­Вандэяй  была  не  Бела­
русь, а толькі самая вяршыня
слюнькоўска­сакалоўскага ЦК.
Што да народу, дык ён быў га­
товы да перамен ніяк не менш
за іншы з падсавецкіх народаў.

Менавіта народ стаў тым
асяроддзем,  у  якім  ідэя  на­
роднага руху выспявала на
працягу  дзясяткаў  гадоў  –
спачатку ў падпольных умо­
вах, потым публічна – у так
званым “нефармальным” ма­
ладзёвым руху. І сам феномен
БНФ на зломе 1980­90­х гадоў
быў прадвызначаны феноме­
нам  маладзёвага  руху  тых
часоў. “Яднайцеся ў суполкі і
сябрыны!” – папулярны тады
кліч. Ядналіся нефармальна.
Для  таго,  каб  разам  адзна­
чыць Купалле ці Каляды па­
водле старадаўняга абраду,
развучвалі песні. Каб адчыніць
на  раёне  беларускі  клас,
хадзілі  па  кватэрах,  збіралі
подпісы. Разам вывучалі гісто­
рыю сваёй вуліцы, вёскі, мяс­
тэчка, дбаючы пра краязнаў­
чую калекцыю ці музей.

Маладзёвы  рух  у  1980­я

Каментар

Слухаючы радыё

ПРЭМІЯ АД ЯРМОШЫНАЙ
А ДЗЕ Ж ПРАДСТАЎНІКІ АПАЗІЦЫІ Ў НІЗАВЫХ КАМІСІЯХ?

Калі спынілася рэтрансля­
цыя  Еўрарадыё  і  Рацыі  на
частаце 612 кілагерц, іх яшчэ
можна  было  злавіць  у  FM
дыяпазоне на хвалях радыё
“Znad Wilii”. Цяпер ужо і ад­
сюль недзе знікла Радыё Ра­
цыя. Паколькі з Еўрарадыё ў
мяне непераадольныя стылі­
стычныя  разыходжанні,  і  я
пра  гэта  не  раз  пісаў,  дык
цяпер  застаюся  слухачом
толькі двух беларускіх рады­

ёстанцыяў дэмакратычнага
кірунку – Свабоды і Палоніі.
У прынцыпе мне гэтага ха­
пае.  Слухаю  кожны дзень  і
спакойны,  што  ведаю  пра
ўсё цікавае, што робіцца на
Радзіме.

А там, як вядома, закончы­
ліся выбары. Напярэдадні вы­
бараў і пасля іх усе палітыкі і
аналітыкі гаварылі пра фаль­
сіфікацыю. Галоўным факта­
рам фальсіфікацыі называла­

ся тое, што ўсе прапанава­
ныя прадстаўнікі апазіцыі не
былі ўключаныя ў склад вы­
барчых камісіяў. Прапановаў
былі сотні, а ўключылі толькі
пару  дзясяткаў  чалавек.  І
вось  выбары  прайшлі.  Я
чакаў, што цяпер, нарэшце,
гэныя два дзясяткі шчасліў­
чыкаў стануць сапраўднымі
героямі радыёперадач і пад­
рабязна раскажуць, што ба­
чылі і як там нас падманвалі.

гады ахапіў тысячы людзей па
ўсёй Беларусі. Ён шукаў сваіх
формаў аб’яднання – стварыў
канфедэрацыю,  праводзіў
Вальныя  соймы,  а  таксама
грамадзянскія акцыі: супраць
разбурэння помнікаў архітэк­
туры, абвалавання Прыпяці,
затаплення на Дзвіне... І калі 19
кастрычніка  1988  году  быў
створаны аргкамітэт БНФ, па
ўсёй краіне суполкі і сябрыны
пачалі абвяшчаць сябе “гру­
памі падтрымкі Фронту”. Гэта
быў цалкам лагічны крок, бо
народны рух выспеліўся, ён
ужо меў сваю масу  і  ідэю. А
БНФ (тады франты і рухі ства­
раліся ўва ўсіх савецкіх рэспуб­
ліках) надаў усяму гэтаму адз­
іную выразную форму.

Чаму  гэтага  няма  сёння?

Прадстаўнікі апазіцыі ў цэнт­
ральнай  выбарчай  камісіі
абураліся  і  выступалі  на
радыё. А дзе ж прадстаўнікі з
асноўных, нізавых камісіяў? І
калі б іх было не 20, а 200 ці
2000, ці маглі б яны на нешта
паўплываць? Ці ёсць надзея?
Няўжо яны, як і ўсе астатнія,
атрымалі сваю прэмію ад Яр­
мошынай за паспяховую ра­
боту і на гэтым супакоіліся?

СЯРЖУК ВІТУШКА

Бо няма таго мноства ручаі­
наў – непалітычных (краязнаў­
чых, літаратурных, фальклор­
ных) – якія б пры зліцці ўтва­
ралі вялікую раку, што здоль­
ная несці на сабе вырашэнне
грамадскіх і палітычных праб­
лем, як гэта было 20 гадоў на­
зад? Насамрэч ёсць у Беларусі
тыя “ручаіны” – суполкі, клубы,
таварыствы, проста жывыя ду­
шой людзі. Матывы іх аб’яд­
нання не змяніліся, бо не змя­
нілася рэчаіснасць, якая колісь
выклікала  іх  да  жыцця.  Але
тыя, хто з галавой у палітыцы,
сёння іх не заўважаюць, не бя­
руць у разлік, не бачаць у іх
свайго вытоку і думаюць, што
новая вялікая рака пральецца
аднекуль з неба.

АЛЕСЬ КЕБІК

ПЕРШАЯ МАЛАДЗЁВАЯ СУПОЛКА — Беларуская Майстроўня
ладзіць Каляды. Заслаўе, студзень 1982 году. Фота з архіву.

Менавіта народ
стаў тым

асяроддзем, у
якім ідэя

народнага руху
выспявала на

працягу
дзясяткаў гадоў

спачатку ў
падпольных

умовах, потым
публічна

9-22.10.2008 г.

WOMAN
НЕ ТАКОЕ ГЭТА ВЯЛІКАЕ ШЧАСЦЕ – БЫЦЬ МУЖЫКОМ

Усё пачалося з таго, што
Бог забыўся яе стварыць.

І  гэта  зразумела  –  Адам
жа  быў  створаны  паводле
ягонага вобразу  і падабен­
ства. А паколькі Бог – зака­
ранелы  халасцяк  і   жонкі
ніколі не меў...

Адам сноўдаўся па Эдэме,
спрабаваў заняцца навукова­
даследчай  працай  —  даў
імёны  ўсім  жывым  істотам,
— але невыказная туга му­
чыла яго. “Які ж гэта рай, —
гаротна думаў Адам. – Не аб­
дыме ніхто, не прыгалубіць”.

  “Ёлкі­палкі!,  –  пляснуў
сябе па ілбе Гасподзь. Як жа
так — усе жывыя істоты ма­
юць пару: бык мае карову, ба­
ран  –  авечку,  жук  і  жаба  й
тыя маюць, з кім мілавацца!
Адзін Адам самотны!

Так вось з’явілася ідэя пер­
шай і самай славутай хірург­
ічнай аперацыі.

Але ўзнікла праблема – па­
водле  чыйго  вобразу  тва­
рыць жанчыну? На каго яна
павінна быць падобна?

З кім параіцца, з кім пра­
кансультавацца? Адам – пад
наркозам,  наўкол  толькі
“твари бессловесные”.

Выбару не было – адзіным
кансультантам мог стаць са­

тана.  Да  таго  ж  рагаты  на
той  час  яшчэ  ніколі  сваёй
подласці не праяўляў – наго­
ды не было.

Вось Гасподзь па дабраце
сваёй ды наіўнасці і раіўся з
ім, творачы Еву.

У  выніку  й  атрымалася
тое, што маем.

Помесь боскай красы і д’я­
бальскіх хітрыкаў.

Наступствы, як вядома, не
змусілі доўга сябе чакаць.

Але  штось  змяніць  ужо
было немагчыма.

Засталося помсціць  і ка­
раць.

Бог, як вядома, міласэрны
бясконца. Але калі ўгнявіцца
– то трымайся. Даведаешся,
дзе ракі зімуюць.

Мужчынам што – займелі
“адамаў яблык”, і гэтым усё й
скончылася.

А вось жанчыны былі жор­
стка пакараны.

Тое,  што  нараджаць  му­
сяць у пакутах – яшчэ паўбя­
ды. Не кожны дзень тое бы­
вае, дый нават не з кожнай
здараецца.

Старэнне – вось пякель­
ная помста Тварца жанчыне.

Мужык увогуле не заўва­
жае  гэтага  працэсу.  Ён  яго
ўсведамляе толькі тады, калі

Стрэмкі

па звычцы “клеіць” маладую
дзеўку,  а  тая  яму  –  “Ты  на
сябе ў люстэрка паглядзі, ка­
зёл стары!”

Гляне – і праўда, казёл, аб
чым і раней здагадваўся, але
што стары – нечаканасць.

Жанчына глядзіцца ў люс­
тэрка заўсёды.  І кожная но­
вая маршчынка для яе – бы
подлы ўдар з­за вугла. І пачы­
наецца  змаганне  –  крэмы,
пудры, падцяжкі.

А вайна з уласнымі аб’ё­
мамі, хістанне паміж анарэк­
сіяй і буліміяй, – ці не занад­
та  жорсткая  кара  за  нейкі
там цішком з’едзены яблык?

А тут яшчэ адно патаем­
нае жаданне мучыла жанчы­
ну спрадвеку.

Няма такой часткі, якая б
не хацела стаць цэлым.

Няма  такой  рабрыны,
якая б не марыла стаць цэ­
лым шкілетам.

Ніколі жанчына не зміры­
лася  з  тым,  што  яна  была
колісь толькі часткай, дэтал­
лю мужчыны. Ніколі не пра­
бачыла гэтага ані Тварцу, ані
астатнім мужчынам.

І вырашыла – рана ці по­
зна зраўняцца з тым, хто быў
першы. Любым коштам.

А каб ніхто не здагадаўся,

якая мэта змагання, хітра на­
звала свае высілкі “фемініз­
мам”. Хоць, калі пастаўлена
задача – прыпадобніць баб да
мужыкоў,  то  гэта  –  “мас­
кулінізм”.

Найперш жанчыны падці­
брылі  ў  мужыкоў  порткі.  І
пайшло­паехала – цыгарэты,
наколкі, мацюкі, міністэрскія
партфелі... – ды ўсё, што ра­
ней мелі толькі мужыкі, пе­
ракачавала ў сталёвыя дамс­
кія ручкі. Праўда, засталіся
яшчэ  пэўныя  анатамічныя
адрозненні. Але ж  і працэс
не скончаны.

Дамагліся жанчыны свай­
го. Як заўсёды, зрэшты.

Толькі вось радасці няма.
Нібыта  й  перамаглі  –  а
вынікі не цешаць. Высветлі­
лася, што не такое ўжо гэта
вялікае  шчасце  –  быць  му­
жыком.

Вядома, калі ты моцная,  і
цябе не б’юць, – гэта добра.

Але ж і на руках перасталі
насіць. Не абдымаюць, не га­
лубяць.

І пасялілася ў душах пост­
жанчын пракаветная, знаё­
мая колісь Адаму, туга. Хто ім
дапаможа, хто суцешыць?

Бог ці д’ябал?
АЛЕГ АБЛАЖЭЙ

9-22.10.2008 г.

Фотафакт

РАБОТНІКІ сельскагаспадар-
ча- вытворчага кааператыва
разгружаюць цукровыя буракі.
Кастрычнік 2008 году.

ЛЕПШ БЫЦЬ ЗДАРОВЫМ І БАГАТЫМ,
ЧЫМ БЕДНЫМ І ХВОРЫМ
Камітэт Мінгарвыканкама па ахове
здароўя прапануе скасаваць стопра-
цэнтную аплату бальнічных лістоў
у першыя 10 дзён хваробы пры
некаторых захворваннях.

І ўвогуле — узмацніць кантроль за
выдачай пацыентам лісткоў непрацаз­
дольнасці. Такім чынам, як падаецца
чыноўнікам, людзям “хварэць стане ня­
выгадна”. Але ясна, што гэтая ініцыяты­
ва можа прывесці да негатыўных на­
ступстваў. Лекары будуць баяцца выдаць
хвораму бюлетэнь. А раптам ён не такі
ўжо і хворы? Паводле старшыні згада­
нага камітэту Дзмітрыя Піневіча, у Бела­
русі выгадна хварэць, паколькі ў палік­
лініках кантроль за выдачай бальніч­
ных недастаткова “жорсткі і рэгламен­
таваны”.

Сярод  іншага,  чыноўнікі  хочуць
прымусіць плаціць за лячэнне ў баль­
ніцы тых, хто трапіў туды ў стане алка­
гольнага ап’янення, і караць парушаль­
нікаў  бальнічнага  рэжыму,  касуючы
лісток непрацаздольнасці, выдадзены ў
паліклініцы. Лекараў, як вядома, правя­
раюць  увесь  час.  У  чым  жа  прычына
новай ініцыятывы? Вядома, з­за аплаты
бальнічных дзяржава сапраўды нясе
вялікія страты. Асабліва ўвосені, калі на
вуліцах становіцца халадней, а ацяп­

Сацыялка

ленне ў дамах яшчэ не ўлучанае. У па­
ліклініках растуць чэргі прастуджаных
пацыентаў.  Праблему  можна  выра­
шыць, улучыўшы ацяпленне. Але тан­
ней, зразумела, скасаваць аплату баль­
нічных. Аднак рашэнне лекара – выпі­
сваць бюлетэнь ці не, — павінна зале­
жаць  ад  стану  хворага,  а  не  ад  чы­

ноўніцкіх прыдумак  і не ад “дзяржаў­
ных інтарэсаў”.

Дзяржава спачатку ліквідавала льго­
ты – у тым ліку, на лекі. Цяпер замахну­
лася на бальнічныя лісты. Якая пазіцыя
будзе выкраслена са спісу сацыяльнай
аховы наступнай?

АЛЕГ МАН

ЧЫМ СКОНЧЫЦЦА ГЛАБАЛЬНЫ ФІНАНСАВЫ КРЫЗІС ДЛЯ БЕЛАРУСІ?
ВАШЫ АДКАЗЫ Ў НАСТУПНЫМ НУМАРЫ.

НАСТУПНЫ НУМАР “ТУТ І ЦЯПЕР” ВЫЙДЗЕ 23 КАСТРЫЧНІКА

ЛЮДЗІ І МАНЕКЕНЫ. Спецыялізаваная выстава “Медыцына-2007”. Фота з архіву.


